
L-Erbgħa, 27 ta’ Ġunju 2018








Il-Kumitat iltaqa’ fil-Parlament, il-Belt Valletta, fis-5.30 p.m.





Talba
DISKUSSJONI MAL-JESUIT REFUGEE SERVICES MALTA DWAR IL-POLICY “INTEGRATION THROUGH EMPLOYMENT PROJECT”

IĊ-CHAIRPERSON (Onor. Claudio Grech): Nagħti merħba lil dawk preżenti għal din il-laqgħa konġunta bejn il-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet tal-Familja. Qabel nibdew id-diskussjoni nitlob lis-Segretarju tal-Kumitat sabiex, jekk jogħġbu, jindika min huma l-Membri f’dan il-Kumitat u jekk għandniex xi informazzjoni dwar in-nuqqas ta’ preżenza min-naħa tal-istess Membri. Irridu naraw ukoll x’jistipulaw l-istanding orders għall-finijiet ta’ din iċ-ċirkostanza. 

IS-SUR STEPHEN GRECH (Segretarju tal-Kumitat): L-Onor. Etienne Grech, Chairperson tal-Kumitat Permanenti dwar l-Affarijiet Soċjali, jinsab imsiefer fuq xogħol Parlamentari. 

Imbagħad hemm l-Onor. Rosianne Cutajar, Chairperson tal-Kumitat Permanenti dwar l-Affarijiet tal-Familja kif ukoll l-Onor. Justyne Caruana, l-Onor. Silvio Grixti, l-Onor. Ivan Bartolo, l-Onor. Maria Deguara u l-Onor. Anthony Agius Decelis.  

IĊ-CHAIRPERSON: Kien hemm xi komunikat mal-Membri ta’ dawn il-Kumitati biex naraw fejn waslu u x’se jiġri?

IS-SUR STEPHEN GRECH: L-Onor. Rosianne Cutajar bagħtet li tinsab maqbuda fit-traffic u pprovajna nerġgħu nikkomunikaw magħha imma ma rnexxilniex naqbduha. L-Onor. Maria Deguara informatna li tinsab ma tiflaħx.

IĊ-CHAIRPERSON: U min-naħa tal-Membri l-oħra?

IS-SUR STEPHEN GRECH: Ipprovajt inċemplilhom imma ma stajt naqbad lil ħadd. 

IĊ-CHAIRPERSON: Tista’ tindikalna x’inhu l-quorum rikjest għal dawn il-laqgħat?

IS-SUR STEPHEN GRECH: Il-quorum għal din il-laqgħa huwa ta’ erba’ Membri. 

IĊ-CHAIRPERSON: Jekk ikun hemm xi forma ta’ qbil il-laqgħa tista’ tipproċedi?
IS-SUR STEPHEN GRECH: Iva, jekk ikun hemm qbil bejn iż-żewġ naħat il-laqgħa tista’ tipproċedi.

IĊ-CHAIRPERSON: U inti għandek xi qbil verbalizzat f’dan is-sens?

IS-SUR STEPHEN GRECH: Safejn naf jien tkellmu l-Whips bejniethom.

IĊ-CHAIRPERSON: Ikun aħjar li nivverbalizzaw dan il-ftehim għax lanqas ħaqq nagħmlu laqgħa li ma jkunx hemm ftehim dwarha. Għalhekk se nissospendi ftit il-laqgħa. 

Il-laqgħa ġiet sospiża għal ftit minuti. 

IĊ-CHAIRPERSON: Nistgħu nirriżumu l-laqgħa. Sur Grech, nitolbok tikkonferma jekk kienx hemm xi qbil bejn il-Whips.

IS-SUR STEPHEN GRECH: Iva, kien hemm qbil verbali bejn il-Whips sabiex il-laqgħa tkun tista’ issir. 

IĊ-CHAIRPERSON: B’rispett lejn il-mistiedna li għandna se nkomplu din il-laqgħa, però nixtieq nivverbalizza l-fatt li meta għandek laqgħa bejn żewġ Kumitati konġunti u jkollok biss żewġ membri min-naħa tal-Oppożizzjoni preżenti, żgur li ma jirriflettix tajjeb fuq l-importanza u l-portata ta’ dan il-Kumitat! Nitlob li l-Minuti tal-aħħar laqgħa jiġu maqbula fil-laqgħa li jmiss meta jkun hawn preżenti l-Membri miż-żewġ naħat tal-


Kamra. Għalhekk nistgħu ngħaddu mill-ewwel għat-tieni item fuq l-aġenda li hija d-diskussjoni mal-Jesuit Refugee Services Malta dwar il-policy integration through employment process. Insejjaħ lis-Sur Gerada.

IS-SUR MARIO GERADA (Employment Programme Coordinator Jesuit Refugee Services Malta): Aħna għamilna numru ta’ rakkmandazzjonijiet li għandhom jiġu kkunsidrati għaliex ħafna minnhom huma prattiċi ħafna. Minn meta ktibna dan id-dokument l-ewwel darba u llum li ġejna nippreżentawh hawnhekk seħħew xi żviluppi, fosthom il-pubblikazzjoni tal-integration policy. Fil-fatt fid-dokument stess żidna xi noti biex nuru li kien hemm dawn l-iżviluppi. 

Dan huwa parti minn proġett iktar wiesa’ tal-JRS, fejn qegħdin niffokaw speċifikament fuq ix-xogħol. Fil-fatt qegħdin ngħinu kemm lill-asylum seekers u lil nies bi protezzjoni fl-isforzi tagħhom biex isibu xogħol f’Malta. Xi ħaġa pożittiva ħafna hija l-integration policy kif ukoll il-JobsPlus li preżentement jaħdmu ma’ nies li għandhom protezzjoni f’pajjiżna. Mela dawk li għandhom refugee status jirreġistraw mal-JobsPlus filwaqt li dawk li qegħdin on subsidiary protection jew temporary monitoring protection ma jirreġistrawx imma jsibu għajnuna oħra. Dik hija xi ħaġa pożittiva ħafna u qegħdin nikkolaboraw tajjeb ħafna fuq dak il-livell. 

IĊ-CHAIRPERSON: Għall-finijiet ta’ min qiegħed isegwina tista’ forsi tispjegalna fil-prattika kif jaħdem dan il-proċess?

IS-SUR MARIO GERADA: L-ewwel ħaġa li nistaqsu lin-nies li jiġu għandna hi jekk għandhomx Curriculum Vitae u jekk ma jkollhomx, li f’ħafna każijiet ma jkollhomx, niktbulhom is-CV aħna. Aħna ngħinu lil dak li jkun sabiex jimla’ is-CV u naraw ftit xi skills għandu. F’każ li jkollok persuna li għandha protezzjoni nitolbu l-kunsens u ngħaddu l-informazzjoni lill-JobsPlus. Jekk persuna għandha refugee status tista’ tmur tirreġistra b’mod regolari. Ħafna drabi waħda mill-ikbar issues hija l-lingwa, jiġifieri l-Ingliż u l-Malti. Hemm numru ta’ inizjattivi tal-NGOs stess li jgħinu f’dan ir-rigward u hemm ukoll il-lifelong learning li joffru t-tagħlim tal-lingwa u għalhekk aħna nirreferu lin-nies hemmhekk. Fil-fatt dik kienet waħda mill-punti li l-integration policy indirizzat għaliex il-lingwa hija waħda mill-iktar areas ċentrali li tgħin lin-nies isibu xogħol. 

Għandek pereżempju l-MQRIC li jaħdem tajjeb ħafna wkoll. In-nies li jiġu u jkollhom il-kwalifiki jridu jgħaddu mill-proċess tal-MQRIC biex naraw jekk iċ-ċertifikat tagħhom huwiex rikonoxxut. Ikun hemm ftit tal-gaps u f’dan id-dokument naħseb li identifikajniehom. Pereżempju xi ħadd li ġej minn pajjiż bħas-Sirja u ma jkollux l-aħħar ċertifikat jew inkella jkun ġej minn università li mhijiex fuq il-lista tal-MQRIC. Ovvjament l-MQRIC tirrikonoxxi ċ-ċertifikati tal-universitajiet li huma fuq il-lista tagħhom. Li qegħdin ngħidu hu jekk ikunx hemm il-possibbiltà li nies li ġejjin bi kwalifiki minn universitajiet jew ċentri li mhumiex fuq il-lista tal-MQCRIC, dawn isirilhom xi tip ta’ testing biex ikollhom idea tal-livell akkademiku tagħhom. 

IĊ-CHAIRPERSON: Kemm ilkom tħaddmu din is-sistema tista’ forsi tagħtina ftit indikazzjoni dwar il-proċess ta’ kollaborazzjoni min-naħa tagħkom, tal-persuna konċernata u l-JobsPlus?

IS-SUR MARIO GERADA: Sfortunatament ma ġibtx cifri miegħi imma qegħdin nitkellmu fuq mijiet. 

IĊ-CHAIRPERSON: U bejn wieħed u ieħor kemm jirnexxilkom issibulhom placement adegwat?

IS-SUR MARIO GERADA: Kif għedtlek statistika m’għandix, però hemm numru ta’ persuni li jmorru għall-appuntament u jsibu xogħol. Imbagħad għandek kemm iżommuh jew le dak ix-xogħol għax mhux dejjem ikun faċli li jżommuh u dan għal diversi raġunijiet, fosthom li ħafna drabi dawn jibdew bil-minimum wage u nafu li dik hija problema. Pereżempju jekk qiegħed fuq il-minimum wage u l-kera tkun għoliet ħafna se tispiċċa fil-problemi. Ħafna nies mhux qed jirnexxielhom ilaħħqu bejn li jkollhom full time job u li jkunu finanzjarjament indipendenti. Imbagħad naturalment ikun hemm min jaqsam il-kera ma’ xi ħadd ieħor. 

IĊ-CHAIRPERSON: Jekk inti qed tingħata mpjieg bil-minimum wage u għandek diffikultajiet finanzjarji għandi nifhem li se taċċetta dak l-impjieg hux hekk?
 
IS-SUR MARIO GERADA: Hekk hu, però ħafna drabi dik is-sitwazzjoni mhux neċessarjament se tgħinek biex tibqa’ f’dak ix-xogħol għax ovvjament tibda tara li mhux qed tlaħħaq. 

IĊ-CHAIRPERSON: Allura mbagħad isibu xogħol ieħor? 

IS-SUR MARIO GERADA: Iva, ħafna drabi wieħed jipprova jsib xogħol ieħor. 

IĊ-CHAIRPERSON: Fl-aħħar mill-aħħar din hija l-crux tas-sitwazzjoni. Jien qed nifhem li hawnhekk għandek sitwazzjoni fejn għandek dawn in-nies li l-opzjoni tagħhom forsi mhumiex daqshekk wesgħin u allura jispiċċaw jieħdu xogħol li ġeneralment ma jkunx relatat mal-iskills set tagħhom u jkun at the lower end of the ...

IS-SUR MARIO GERADA: Għandek tliet tipi ta’ nies; għandek dawk li huma highly educated jew li huma highly skilled. Dawn ovvjament xorta jkollhom il-barrier tal-lingwa, jiġifieri jkollok nies li għandhom pereżempju Masters imma ma jkunux jitkellmu bl-Ingliż jew bil-Malti. Ovvjament jekk se titgħallem il-lingwa fl-aħħar mill-aħħar se ssib xi tip ta’ xogħol aħjar imma fil-bidu se jkun diffiċli. Għandek imbagħad nies li jkunu skilled u oħrajn li jkollhom bżonn ta’ aktar taħriġ. Però on the whole aħna naraw the whole spectrum tal-educational background tagħhom. U tajjeb ngħidu li jkollna mhux biss dawk li huma low skilled. 

Għandek nies li anke in terms ta’ universitajiet li jkunu attendew, ikunu qed iġibu knowledge ġdid magħhom għaliex dawn mhux neċessarjament ikunu universitajiet li aħna familjari magħhom. 

IĊ-CHAIRPERSON: Pereżempju?

IS-SUR MARIO GERADA: Jiġifieri kemm f’pajjiżi Għarab u kemm f’pajjiżi Afrikani. Naħseb li jkun interessanti li nagħmlu użu aħjar minn dak in-knowledge li għandna.

IĊ-CHAIRPERSON: Naf li m’għandekx statistika miegħek, però b’mod ġenerali inti tara li l-iskill set li jkollhom dawn l-individwi mhux neċessarjament qed jiġi applikat?  

IS-SUR MARIO GERADA: Ħafna drabi hekk jiġri. Għandek nies li jkunu mħarrġa fix-xjenza, għandek ġurnalisti, għalliema u nies imħarrġa f’diversi setturi oħra. Matul dawn l-aħħar sentejn rajna numru ta’ nies mhux ħażin li għandhom ...

IĊ-CHAIRPERSON: U f’dak il-każ il-barrier tkun il-lingwa?

IS-SUR MARIO GERADA: Ħafna drabi tkun il-lingwa imma għandek barriers oħra. Għandek numru ta’ persuni li ċ-ċertifikat tagħhom jiġi rikonoxxut. Barrier ieħor mhuwiex diskriminatorju imma hemm bżonn li nagħmlu xi ħaġa biex niffaċilitaw il-proċess. Għandek nies professjonali bħal pereżempju infermiera li ċ-ċertifikat tagħhom jiġi rikonoxxut mill-MQIRC imma mbagħad biex taħdem ta’ infermiera trid tirreġistra mal-Council of Nurses. Ovvjament dan għandu l-kriterji tiegħu biex tkun tista’ tirreġistra magħhom. Ħafna drabi l-professionals li niltaqgħu magħhom qegħdin jinqabdu f’dik il-gap, b’mod partikolari minħabba l-lingwa. 

IĊ-CHAIRPERSON: Bejn wieħed u ieħor l-issue tal-lingwa kemm hi prevalenti fuq livell ta’ persentaġġ?

IS-SUR MARIO GERADA: Fil-maġġor parti tal-każijiet hekk hu għax meta tirreġistra ma’ professional body il-livell tal-Ingliż li jirrikjedu huwa pjuttost għoli. Jiġifieri li titkellem bl-Ingliż mhux neċessarjament li għandek dak il-livell li jirrikjedu. Jiġifieri għandek dak il-gap. Li hemm bżonn hu li ngħinu dawn in-nies ħalli jilħqu dawn ir-requirements. Ovvjament mhux qed ngħidu li rridu nbiddlu r-requirements imma qed ngħidu li għandna bżonn xi ħaġa biex ngħinu lil dak li jkun ħalli jilħaq ir-requirements biex ikun jista’ jirreġistra u jaħdem bħala professjonist. 

IĊ-CHAIRPERSON: Nemmen li din toħloq element ta’ frustrazzjoni kbira li jkollok persuna akkademikament ippreparata u mbagħad l-employment options tagħha jkunu relattivament baxxi!

IS-SUR MARIO GERADA: Hekk hu, hija iktar diffiċli. Xi ħaġa oħra li qegħdin nipproponu hija l-work permit. Aħna qed nipproponu jekk hux possibbli li għall-ewwel darba ma jkunx hemm fee u mbagħad ikun hemm fee as we go along. Ħafna drabi l-ewwel darba tkun aktar diffiċli għan-nies li ma jkunux jaffordjaw iħallsuha u allura jispiċċaw iduru fuq l-NGOs u l-entitajiet l-oħra biex jaraw ftit jekk jistgħux iħallsuhielhom huma. 

IĊ-CHAIRPERSON: X’fee hi?   

IS-SUR MARIO GERADA: Il-fee biex tapplika għall-work permit. Naf li kkumparata ma’ fees oħra mhijiex għolja imma għal xi ħadd li mhux qed jaħdem u jrid jerġa’ japplika għall-work permit xorta se jsibha diffiċli biex iħallasha. Issue oħra hija d-diffikultajiet li jsibu dawn il-persuni biex jiftħu bank account. Ħafna drabi din tkun problema serja għax jistgħu jitilfu anke x-xogħol. Jekk l-employer l-unika mod kif iħallas huwa permezz ta’ kont bankarju u jien m’għandix kont, dik tista’ tiddetermina jekk jien naħdimx jew le. Ħafna drabi nies li jipprovaw jiftħu kont bankarju isibuha diffiċli ħafna. 

IĊ-CHAIRPERSON: Però safejn niftakar jien hawn mekkaniżmi li bihom ikunu jistgħu jitħallsu through electronic money. Forsi banek tradizzjonali, minħabba r-restrizzjonijiet tagħhom ... Però safejn naf jien jeżistu options oħra li jistgħu jagħmlu użu minnhom.  

IS-SUR MARIO GERADA: Riċenti sirt naf b’option oħra però għadni m’iniex familjari biżżejjed magħha.

IĊ-CHAIRPERSON: Forsi parti mis-servizz li tkunu tistgħu toffrulhom hu li tiddirezzjonawhom lejn dawn it-tip ta’ servizzi. Illum kulħadd iħallas bid-direct credit. Naħseb li jekk jagħtuhom il-paga f’forma ta’ cash tista’ twassal għal element ta’ sfruttament ukoll.

IS-SUR MARIO GERADA: Xi ħaġa li qegħdin nipproponu hi l-possibbiltà li jkun hemm childcare services matul il-lejl. Issa nafu li biex toffri dan is-servizz hija xi ħaġa kumplessa. 

ONOR. ROSIANNE CUTAJAR: Attwalment ma jeżistix childcare li joffri s-servizzi tiegħu matul il-lejl.

IS-SUR MARIO GERADA: Hekk hu, però ħafna min-nies li naħdmu magħhom jaħdmu f’xogħol li jkollhom night shift, speċjalment jekk jaħdmu ġo fabbrika. U ħafna drabi jkollok single mothers bi tfal żgħar u l-likelyhood ta’ xi ħadd li huwa asylum seeker jew refugee f’Malta huwa li m’għandux network ta’ support madwaru. Nimmaġina li għall-Maltin hija wkoll diffiċli imma forsi wieħed ikollu lil tal-familja li jkunu jistgħu jgħinuh mentri f’dawn il-każijiet dawn m’għandhomx dak it-tip ta’ support.  

IĊ-CHAIRPERSON: U tifhem li ma jkunx hemm dak is-support system però bħala NGOs, considering ukoll l-inċentivi li jagħti l-Gvern biex jiġu set-up dawn it-tip ta’ faċilitajiet, ma taħsibx li l-NGOs jistgħu jagħmlu dan it-tip ta’ set-up bejniethom?

IS-SUR MARIO GERADA: To run a childcare centre?

ONOR. CLAUDIO GRECH: L-Istat u ma jidhirlix li lanqas għal-locals ...

IĊ-CHAIRPERSON: Naħseb l-issue hija tad-domanda taċ-childcare bil-lejl. Min qiegħed fis-settur privat u jopera childcare, naħseb li l-issue tiegħu tkun id-domanda. Jiġifieri dik hija r-raġuni primarja għax nemmen li kieku d-domanda tkun qiegħda hemm m’għandix dubju li jkun hawn childcare centres li jiftħu filgħaxija.

IS-SUR MARIO GERADA: Aħna qegħdin ngħidu li din hija xi ħaġa li forsi wieħed jista’ jikkonsidraha biex aktar nies ikunu jistgħu jmorru għal xogħol bix-shift. Ħafna drabi jkollok nies, speċjalment dawk li jaħdmu fis-settur tat-turiżmu, li x-shifts tagħhom ikunu jispiċċaw jew tard jew inkella kmieni.

ONOR. ROSIANNE CUTAJAR: Inti taf b’xi pajjiżi li rnexxielhom joffru dan is-servizz ħalli naraw kif ħaddmuh? Forsi nkunu nistgħu nġibu wkoll xi fondi tal-Unjoni Ewropea li jistgħu jintużaw fuq hekk. 

IS-SUR MARIO GERADA: Din il-proposta ħarġet mid-diffikultajiet li niltaqgħu magħhom waqt li nkunu qegħdin ngħinu lin-nies sabiex isibu xogħol. Inti jkollok persuna li qed tfittex ix-xogħol, u x-xogħol ikun available, però ħafna drabi jista’ ikun li l-matching ma jsirx minħabba dawn il-gaps. Għandek ukoll l-issues marbuta mat-trasport, fejn ikollok shifts li jispiċċaw fil-ħin fejn tal-linja ma jkunux qegħdin jaħdmu u allura ħafna drabi jew taċċetta li tagħmel dak ix-xogħol u mbagħad timxi jew inkella tirrifjuta dak ix-xogħol. Dawn huma affarijiet loġistiċi imma li jiddeterminaw lil dak li jkun isibx xogħol jew le. 

Xtaqna nsemmu issue li hija pjuttost kontroversjali imma qegħdin niltaqgħu ma’ numru ta’ persuni li jiġu Malta u jkollhom il-protezzjoni mill-Italja. Dawn ikollhom subsidiary protection jew ikunu refugees u nafu li ma jistgħux jaħdmu Malta u m’hemmx mod ta’ kif joħroġ work permit f’Malta imma dawn jaħdmu xorta hawnhekk b’mod irregolari. Ovvjament din hija xi ħaġa kkumplikata, speċjalment meta xi ħadd ikollu inċident fuq il-post tax-xogħol, xi ħaġa li ġieli tiġri. F’dak il-każ inti għandek persuna li m’għandha l-ebda forma ta’ protezzjoni u qed tuża s-servizzi ta’ Malta għaliex ħafna drabi jekk xi ħadd iweġġa’ serjament, se jiġi trattat fl-isptarijiet tagħna. 

IĊ-CHAIRPERSON: Jiġi treated fin-national health system tagħna.

IS-SUR MARIO GERADA: Eżatt. Ma nafx jekk għandniex nagħmlu diskussjoni aktar wiesgħa fuq dawk li għandhom protezzjoni minn pajjiż tal-Unjoni Ewropea ieħor u li qegħdin Malta biex ikollhom xi forma ta’ work permit. Li qed jiġri ħafna hu li qed ikollna numru ta’ employers li jċemplulna għax ikunu sabu lil xi ħadd li jkunu jridu jimpjegawh in a regular manner u jkunu jridu jagħmlu kollox above board għaliex jaħsbu li l-protezzjoni tista’ tinqaleb mill-Italja għal Malta jew għaliex jaħsbu li b’xi mod jista’ joħroġ xi tip ta’ work permit. Imma ħafna drabi dan ma jkunx jista’ isir.

IĊ-CHAIRPERSON: Naħseb intom bħala NGOs għandkom responsabbiltà sabiex tispjegaw l-implikazzjonijiet ta’ min ikun qiegħed jorganizza li jiġu dawn it-tip ta’ persuni hawnhekk. 

IS-SUR MARIO GERADA: Aħna ninformaw kemm lill-employer kif ukoll ...

IĊ-CHAIRPERSON: Kif taf tajjeb inti dawn joħolqu problema kbira. Ħafna minnhom narawhom f’ċerti hotspots madwar il-pajjiż fejn jinġabru f’ċerti ħinijiet tal-ġurnata biex minn hemmhekk jittieħdu għax-xogħol. Kif għedt tajjeb ħafna inti, meta jmorru għal dawn ix-xogħlijiet ma jkollhom l-ebda protezzjoni għax-xogħol li jkunu qed jagħmlu. Probabilment ikunu qegħdin imorru għal xogħlijiet li lanqas ikollhom l-iskill sets u t-training għalih, let alone the health and safety awareness. Nimmaġina li n-numri tagħhom huma kbar ħafna dawn in-nies.  

IS-SUR MARIO GERADA: Huma jiġu Malta b’mod regolari peress li jkollhom il-permess ... 

IĊ-CHAIRPERSON: La jkunu fix-Schengen jistgħu jiġu b’mod normali. 

IS-SUR MARIO GERADA: Li qegħdin ngħidu hu fil-kuntest ta’ Malta ...

IĊ-CHAIRPERSON: Dawn jiġu Malta u ma jkunux self-sufficient għax dawn ma jkunux ġew hawnhekk fuq vakanza imma jkunu ġew biex jgħixu hawnhekk. Issa pereżempju x’inhu jiġri fl-area tal-Marsa u l-Ħamrun? Għandek ħafna immigranti li qegħdin jiġu fil-pajjiż bl-assunzjoni li se jaħdmu imma kif għedt tajjeb inti, is-sistema tagħna ma toħroġx work permits għal dawn in-nies. Fil-fatt work permit joħroġ ma’ applikazzjoni strutturata, approvata u regolata. 

Ġaladarba jkollok dawn il-persuni li qegħdin hawnhekk, ovvjament ikunu jridu jikru fejn joqogħdu u llum qed jikru in substandard environments. Għalhekk iridu jaħdmu biex iħallsu dik il-kera u biex jgħixu u ovvjament jispiċċaw jaħdmu fil-black economy. Għaldaqstant hemm responsabilità li l-Istat għandu jerfa’ meta n-nies iweġġgħu u jkollhom bżonn tal-kura medika kif ukoll għall-ispiża biex iżomm l-ordni pubblika f’ħafna istanzi. Però naħseb li huwa importanti wkoll li l-NGOs iwasslu l-messaġġ li mhijiex soluzzjoni li wieħed jiġi Malta bit-tama li se jingħata work permit. 

IS-SUR MARIO GERADA: Dawk li jiġu għandna ninformawhom dwar x’jista’ jiġri f’każ ta’ inċident u ngħidulhom li ladarba għandhom il-protezzjoni mill-Italja ma jistgħux jaħdmu Malta b’mod legali. U ninformaw ukoll lill-employers. Li forsi wieħed jista’ jikkonsidra hu li l-kwestjoni tal-freedom of movement tiġi diskussa wkoll at a European level. Finalment nafu li ħafna nies mill-Italja qegħdin jitilqu minn dak il-pajjiż għax iċ-ċirkostanzi huma li huma ...
  
IĊ-CHAIRPERSON: Naħseb li bniedem jiġi hawn Malta b’mod regolat u jkun hawn xogħol li jista’ japplika għalih, għalfejn ma jistax jagħmel hekk?  

IS-SUR MARIO GERADA: Speċjalment meta aħna qed naħsbu biex inġibu aktar barranin biex jaħdmu f’pajjiżna.  

ONOR. ROSIANNE CUTAJAR: Bħala pajjiż għandna obbligu li nilqgħu ammont ta’ persuni u naħseb li dak l-obbligu diġà qed jiġi onorat. Kemm hu possibbli li mbagħad over and above dak in-numru naċċettaw aktar f’pajjiżna? Jekk qed tagħti free movement ifisser li sa ċertu punt qed titlef il-kontroll. M’għandix dubju li l-Italja għandhom problema kbira ta’ xogħol u dik tbeżżagħni ftit għax jekk se tiftaħ il-bieb tiegħek jista’ jagħti l-każ li s-sitwazzjoni titlef il-kontroll tagħha.  

IS-SUR MARIO GERADA: Għalhekk qegħdin nipproponu din il-proposta għad-diskussjoni milli qegħdin ngħidu li din hija s-soluzzjoni. Hawnhekk qegħdin nitkellmu fuq nies li għandhom protezzjoni mill-pajjiż, jiġifieri dawn ikunu għaddew mill-proċess tal-asylum tal-pajjiż u jkunu ġabu l-protezzjoni minn dak il-pajjiż imma mbagħad ma jkunux jistgħu jiċċaqilqu minn pajjiż għal ieħor biex isibu xogħol. Aħna qegħdin niltaqgħu ma’ din is-sitwazzjoni ta’ spiss ħafna u għalhekk ikun tajjeb li naħsbu ftit fuq din l-issue għax qegħdin jintlaqtu minnha kemm ir-refuġjati kif ukoll l-employers! Fil-fatt ikollna numru ta’ employers li jċemplulna kważi kuljum għax ikunu sabu lil xi ħadd u jkunu kuntenti bih u jkunu jridu iżommuh jaħdem magħhom. U min-naħa tagħna nispjegawlhom li there is no way li jistgħu jimpjegaw lil dik il-persuna. 

ONOR. ROSIANNE CUTAJAR: Naħseb li jkun hemm ukoll ċerti komplikazzjonijiet ladarba dik il-persuna toħroġ barra mill-pajjiż għax ġaladarba tiġi biex toħroġ mill-pajjiż, meta tkun l-airport se ssib ċertu element ta’ riskju.

IS-SUR MARIO GERADA: Imma jkollhom travelling document fuqhom, jiġifieri jkunu jistgħu jmorru f’pajjiż ieħor. Li ma jistgħux jagħmlu hu li jmorru f’pajjiż ieħor u jibqgħu jgħixu hemm. Dawn ikollhom qisu tourist visa u ma jkunux jistgħu jdumu aktar minn tliet xhur f’dak il-pajjiż. U wara dawk it-tliet xhur iridu jmorru lura minn fejn ġew.  

L-aħħar punt li xtaqt insemmi huwa fuq l-inċentivi għall-employers. Again aħna niltaqgħu ma’ numru ta’ employers li l-workforce tagħhom hija diversifikata. Min-naħa tagħna niddiskutu magħhom u fejn nistgħu noffru t-training meħtieġ, però naħseb li hemm bżonn li ssir xi ħaġa biex nitkellmu wkoll fuq l-inklużjoni fuq il-post tax-xogħol. Irridu niddiskutu issues ta’ kultura u ta’ reliġjon. Ħafna drabi l-issues li jqumu jkunu dwar x’tip ta’ festi jkunu importanti għal dik il-komunità u allura x’tip ta’ leave wieħed jista’ jitlob għax għalih huma importanti. Dawn huma issues li jridu jiġu indirizzati mal-employers u naħseb l-employers qegħdin iħossu l-bżonn li jkun hemm xi tip ta’ taħriġ fuq kif wieħed jista’ joħloq ambjent inklussiv fuq il-post tax-xogħol u li nies differenti minn pajjiżi differenti, inkluż il-Maltin, ikunu jistgħu jaħdmu flimkien b’mod tajjeb. 

Anke fil-kuntest li qegħdin ngħidu li hemm bżonn li jiġu numru ta’ ħaddiema f’pajjiżna biex inlaħħqu mad-domanda tax-xogħol, nafu li dawn se jġibu magħhom il-kultura tagħhom, se jġibu magħhom it-twemmin tagħhom u se jġibu magħhom il-bżonnijiet tagħhom. Li qegħdin ngħidu aħna hu li rridu naħsbu fil-persuna per se u mhux naħsbu biss fuq li dawn jiġu biex jaħdmu. Irridu naraw xi kwalità ta’ ħajja se jkollhom u kif se nintegrawhom fuq il-post tax-xogħol u fis-soċjetà Maltija. Għalhekk irridu naraw x’hemm bżonn biex persuna tgħix tajjeb hawn Malta.  

DR JULIAN CARUANA (Counselling Psychologist, Jesuit Refugee Services Malta): Min-naħa tal-employers, speċjalment min-naħa ta’ intrapriżi żgħar, ikun hemm ċerta biża’ minħabba the unknown. Dawn in-nies għandhom kulturi differenti u għandhom reliġjonijiet differenti. Jekk nieħdu pereżempju l-Musulmani nafu li dawn għandhom ir-Ramadan, fejn iridu jitolbu ħames darbiet kuljum u n-nisa jridu jilbsu ċerti lbies. U allura dawn l-affarijiet kif se jaffettwawli l-post tax-xogħol tiegħi u lill-kumplament tal-impjegati? Jekk se nagħti ċerta leeway lil dawn il-ħaddiema, kif se niġi affettwat? Dawn huma ċerti concerns li jistgħu jiġu indirizzati mill-ewwel. 
 
IS-SUR MARIO GERADA: Aħna ltqajna ma’ employers li kienu pjuttost kreattivi. Dawn fil-workforce tagħhom kellhom numru ta’ ħaddiema Musulmani u fi żmien ir-Ramadan nafu li dawn iridu jsumu, għalhekk ħadmu x-shift b’tali mod li min kien qed isegwi r-Ramadan seta’ jsegwi t-twemmin tiegħu. U allura l-employers diġà qegħdin isibu modi kreattivi ta’ kif jindirizzaw dawn is-sitwazzjonijiet. Però ovvjament m’għandekx il-Musulmani biss imma għandek twemmin ieħor differenti. Ħafna drabi l-employers jistaqsuna kif se jindirizzaw dawn il-cultural issues. Aħna perjodikament norganizzaw dawk li nsejħulhom employment orientation courses, fejn niddiskutu wkoll issues ta’ kultura, kif wieħed iħossu f’Malta, x’jogħġbu u x’ma’ jogħġbux, x’isibu li huwa faċli u x’isibu bħala diffiċli, eċċ. Naħseb dawn it-tip ta’ djalogi huma importanti għax għandek a two way process fejn dak li jkun jista’ jitkellem. 

ONOR. ROSIANNE CUTAJAR: Din issir ukoll the other way round? Jiġifieri filwaqt li tagħmlu dawn l-orientation sessions mal-employers biex huma jidraw it-tradizzjonijiet tagħhom, isiru orientation sessions għar-refugees dwar il-kultura Maltija? 

IS-SUR MARIO GERADA: Il-main orientation courses li noffru aħna huma għar-refugees u joffru stat ta’ djalogu, fejn dak li jkun jista’ jitkellem dwar kif qed iħossu hawn Malta, x’qed isib diffiċli u x’jogħġbu u ma jogħġbux.  

ONOR. ROSIANNE CUTAJAR: Il-multi-kulturaliżmu jirnexxi jekk ikun hemm l-id tal- ħbiberija miż-żewġ partijiet, jekk ikun hemm interess u rispett bejn iż-żewġ partijiet, jiġifieri mhux biss min-naħa tar-refuġjati imma anke min-naħa tal-Maltin.

IS-SUR MARIO GERADA: Mill-esperjenza tagħna l-maġġor parti tan-nies li niltaqa’ magħhom ikunu willingly u jifhmu l-kultura Maltija. Ovvjament dak li jkun se jżomm dak li hu importanti għalih. Ħafna drabi nkunu qegħdin nitkellmu dwar twemmin però ma jkunx hemm xi expectations biex kulħadd ikollu l-istess twemmin. Hawnhekk qed nitkellmu fuq nies li ħafna drabi jkunu qed jaħarbu minn sitwazzjoni ta’ gwerra jew minn violations of human rights. Ħafna drabi meta nitkellmu fuq asylum seekers u refugees ninsew li dawn qed ifittxu pajjiż li jiffunzjona fuq livell demokratiku biex jirrispetta d-drittijiet umani tagħhom u jagħti valur lid-diversità. Ħafna drabi dawn ninsewhom meta nkunu qegħdin naħsbu dwar nies li jkunu ġejjin minn pajjiżi oħra u naħsbu li dawn iridu jbiddlu l-kultura jew it-twemmin tal-pajjiż. Ħafna drabi ma jkunx hemm dik l-issue. L-issue aktar tkun ta’ kif se nidħol f’dan il-pajjiż u ngħix hemmhekk mingħajr ma nitlef l-identità kompleta tiegħi.

IĊ-CHAIRPERSON: Aktar qisu mill-aspetti prattiċi.

IS-SUR MARIO GERADA: Għandek ħafna aspetti prattiċi.

IĊ-CHAIRPERSON: Naħseb li lokalment għandek aktar kulturi, però fuq livell ta’ aċċettazzjoni fuq il-post tax-xogħol, għallinqas minn dak li jikkorri lili, ma jeżistix dak l-antagoniżmu għad-diversità. Anke jekk tieħu l-Musulmani nafu li pajjiżna ilu snin twal b’komunità Musulmana mdaqqsa u naħseb li ż-żewġ kulturi u reliġjonijiet dejjem qagħdu side by side b’mod relattivament feliċi.

IS-SUR MARIO GERADA: Naħseb f’dan il-każ aktar l-employers hemm il-bżonn li jindirizzaw.

IĊ-CHAIRPERSON: Pereżempju l-issue tar-Ramadan aktar qiegħda fil-qasam tal-kostruzzjoni għax jekk għandek bniedem li qed isum mhux se jagħmillek 12-il siegħa fix-xemx jaħdem f’sit ta’ kostruzzjoni. 

ONOR. ROSIANNE CUTAJAR: Fil-fatt jidher li f’pajjiżi Għarab, ħafna drabi jaħdmu fil-ħinijiet ta’ filgħaxija minflok filgħodu peress li mal-lejl ikunu mqajmin minħabba r-Ramadan. Imbagħad filgħodu ħafna minnhom ikunu qed jistrieħu għax ġisimhom ma jkun qed jieħu l-ebda forma ta’ nutrizzjoni. 

IS-SUR MARIO GERADA: Pereżempju għandek il-kwestjoni tal-hijab għax ħafna drabi jkun hemm concerns fuqha din. Imma mbagħad meta titkellem ma’ dawn in-nies jispjegawlek li hemm il-working hijab u l-hijab li tintlibes filgħaxija. Ovvjament jekk inti qiegħed fuq il-post tax-xogħol hemm mod ieħor kif mara tista’ tilbes il-hijab biex tevita ċerti health & safety issues jekk tkun qiegħda taħdem fuq xi magni. Ħafna drabi l-concerns li jressqu l-employers ikunu aktar prattiċi u li jkollhom x’jaqsmu mal-health & safety tal-ħaddiema tagħhom. U dawn jistgħu jkunu affarijiet li wieħed jista’ jiddiskuti mal-employers biex isib soluzzjonijiet għalihom. 

DR JULIAN CARUANA: Soluzzjoni li tħalli lilhom jirrispettaw id-dress code tagħhom filwaqt li tħares il-health & safety standards tagħhom. So it is a win win situation, imma xi kultant l-employer jaqta’ qalbu u jgħid li jkun aħjar jekk lil dak li jkun ma jimpjegah xejn miegħu.   

IS-SUR MARIO GERADA: Naħseb hawnhekk hu fejn irid ikun hemm kollaborazzjoni bejnietna. Aħna niltaqgħu ma’ numru kbir ta’ asylum seekers u oħrajn li għandhom protezzjoni li qegħdin ifittxu x-xogħol u nafu li bħalissa hawn ammont ta’ impjiegi available. Il-matching mhux dejjem ikun jista’ isir u r-raġuni tkun għaliex ikun hemm din il-gap. Naħseb kemm min-naħa tal-Gvern kif ukoll min-naħa tal-employers u min-naħa tal-NGOs irridu noffru dawk is-servizzi biex dawk il-gaps jiġu milħuqa. Pereżempju meta qed nitkellmu fuq house keeping job l-employers qegħdin jirrikjedu li l-persuna jkollha Ingliż tajjeb minħabba li tista’ tiltaqa’ mal-klijenti u jekk jitolbuha xi ħaġa trid tifhem x’ikunu jridu. F’dan il-każ li se jkollok bżonn mhux Ingliż ta’ livell għoli ħafna imma jrid ikollok a working English. Għalhekk naħseb li nistgħu b’xi mod insibu mod kif nindirizzaw dawn il-bżonnijiet prattiċi biex ngħinu lil min diġà qiegħed Malta ħalli jkun jista’ isib xogħol. 

IĊ-CHAIRPERSON: Naqbel miegħek. Il-punt li nibqa’ nissolleva hu li jekk fuq skala internazzjonali kulħadd idaħħal f’moħħu li tista’ tiġi Malta għax se tingħata work permit, in-numri ta’ persuni bi protezzjoni li jibdew jiċċaqilqu għal Malta se jiżdied b’mod fenomenali! 

ONOR. IVAN BARTOLO: Għandek oħrajn mingħajr protezzjoni.

IĊ-CHAIRPERSON: Dan huwa wkoll disservizz għall-individwi nfushom għax xi ħadd li qiegħed f’pajjiż viċin tagħna li m’għandux xogħol hemmhekk u allura jiġi hawnhekk biex filgħodu jagħmel back pack u jmur fi triq jistenna biex jgħabbuh ġo vann u jeħduh f’sit ta’ kostruzzjoni, żgur li ma nkunux qed ngħinuh fl-opinjoni tiegħi. Dak għalih huwa nuqqas ta’ dinjità u żgur ma kenitx l-aspirazzjoni tiegħu li jagħmel dak ix-xogħol. Għalhekk nemmen li huwa importanti li qabel persuna tiġi hawnhekk, jekk għandha protezzjoni minn xi pajjiż ieħor, tkun taf x’inhuma l-proċeduri hawn Malta, u se mai jkun hemm mekkaniżmu biex dak li jkun japplika mal-awtoritajiet minn qabel. 

Il-bidla li naħseb irridu naħdmu fuqha mhijiex il-bidla fejn inti ġejt hawnhekk, sibt lill-employer u mbagħad tara kif se ddur mas-sistema biex jinħariġlek il-work permit għax se jiġrilna dak li qed jiġri llum fejn għandek numru kbir ta’ persuni li jew ma jaħdmux jew li nkella jaħdmu fil-black economy. U kif nafu din it-tip ta’ ekonomija ma jkollhiex s-safeguards neċessarji kemm għall-impjegat, kemm għall-employer u kemm għas-soċjetà. Kif kont qed tispjega inti, jekk persuna tkorri tkun trid tuża s-servizzi tas-saħħa nazzjonali u ma jkun hemm l-ebda kontribut dieħel bħalma jagħmel kull impjegat ieħor u kull employer ieħor. Naħseb l-isforz irid isir biex ikun hemm mekkaniżmu fejn bħalma qal il-Gvern din il-ġimgħa stess li hemm bżonn ta’ ammont addizzjonali ta’ ħaddiema f’ċerti setturi, dan jinfetaħ biex jilqa’ wkoll dawk li għandhom protezzjoni.  
IS-SUR MARIO GERADA: Asylum seeker jew rejected asylum seeker dejjem jistgħu japplikaw għal work permit. 

IĊ-CHAIRPERSON: Però numri kbar qed jiġu minn persuni li huma secondary, jiġifieri essenzjalment dawn għandhom status ta’ protezzjoni x’imkien ieħor u qegħdin jiġu Malta biex jaħdmu. Again, milli naf jien il-parti kritika f’termini ta’ numri tal-probema ġejja minn hemmhekk, jiġifieri jekk tieħu dawn l-aħħar snin, il-wasliet f’Malta ta’ nies bid-dgħajjes kienu relattivament negleġibbli. Allura kellek nies li qegħdin jiġu legalment minn pajjiżi oħra, però l-impatt fuq l-employment landscape tagħna se jkun xi ftit disruptive, fis-sens kif kont qed ngħidlek fil-bidu li biex persuna b’mod regolari li jaħdem f’pajjiż ieħor iġib work permit f’Malta jrid jgħaddi minn proċess li jieħu x-xhur. Issa jekk se tagħti l-intendere li għax għandek protezzjoni ġejt Malta u sibt ix-xogħol mingħajr m’għaddejt minn dan il-proċess, naħseb li nkunu qegħdin nagħtu disservizz! 

Kif nafu n-numri se jibqgħu jiżdiedu u l-pajjiż mhux neċessarjament għandu l-mekkaniżmi strutturati biżżejjed biex nilqgħu għal din is-sitwazzjoni. Naħseb li jista’ isir kollettivament bejn il-partijiet kollha hu li jiġu promossi fuq livell internazzjonali - forsi anke tramite ix-xogħol tal-NGOs – dawn l-employment opportunities għal third country nationals. Kif nafu ħafna minn dawn l-individwi jkollhom aċċess għas-social media channels tagħhom u ġeneralment kollha jkollhom smart phone. Dawn ikunu qegħdin fi gruppi ta’ social media u allura jkunu jistgħu jikkomunikaw bejniethom. Nemmen li dan huwa mezz li intom, bħala NGOs li għandkom idejkom aktar fuq il-polz tas-sitwazzjoni, tistgħu tużaw biex tiffaċilitaw dawn l-affarijiet. Kif qegħdin organizzati bejnietkom? 

IS-SUR MARIO GERADA: Hemm numru ta’ NGOs li qegħdin joffru servizz fuq l- employment. Bħala GRS iffokajna fuq l-employment f’dawn l-aħħar sentejn, però hemm NGOs oħrajn li jagħmlu xogħol simili. 

IĊ-CHAIRPERSON: Tikkoordinaw bejnietkom?

IS-SUR MARIO GERADA: Iva, aħna niltaqgħu b’mod regolari. Ħafna drabi noffru servizz ta’ CVs, nagħtu ħafna pariri dwar kif tapplika għall-work permit u ħafna drabi nirreferu għall-aġenziji konċernati. Nirreferu wkoll lill-employers għax dawn jistaqsuna wkoll dwar min hu l-contact person min-naħa tal-JobsPlus u dwar il-proċedura. 

DR JULIAN CARUANA: Kif qed jgħid is-Sur Gerada, hemm numru ta’ NGOs li jaħdmu f’dan il-qasam. Hemm grupp li għandhom kollaborazzjoni aktar stretta bejniethom. Fil-fatt bħall-GRS hemm ukoll il-UNHCR u l-Aditus Foundation kif ukoll l-Integra Foundation li huma żewġ NGOs Maltin. Magħhom nagħmlu proġetti u nikkollaboraw ħafna flimkien. Nipprovaw ma nagħmlux xogħol doppju. Hemm ukoll NGOs oħra li jaħdmu f’dan il-qasam u kemm jista’ ikun nipprovaw nirreferu għal xulxin. Pereżempju jekk jiġi xi ħadd għandna li għandu bżonn assistenza materjali jew għandu bżonn l-ikel nirriferuh għand il-Food Bank jew għand il-Millenium Chapel. U jekk xi ħadd imur il-Food Bank mhux biss se jipprovdulu l-ikel imma se jirreferuh għandna biex ngħinuh isib xogħol. Ovvjament l-affarijiet jistgħu jitjiebu imma hemm dik l-idea li kulħadd jiffoka fuq is-settur tiegħu u mbagħad nirreferu lil xulxin. 

IS-SUR MARIO GERADA: Hemm ukoll l-African Media Association li jagħmlu servizz simili għal tagħna u mbagħad għandek il-Malta Micro Finance li jgħinu lin-nies sabiex jibdew l-intrapriża żgħira tagħhom. Nerġa’ ngħid li aħna nirreferu ħafna lil xulxin. Ħafna drabi nirreferu nies għand xulxin ukoll biex ngħinuhom jibnu network akbar u b’hekk niffaċilitawlhom il-possibbiltà li jsibu xogħol. 

ONOR. ROSIANNE CUTAJAR: Għandkom xi database tal-employers li min-naħa tagħhom joffru d-disponibilità tagħhom għall-impjiegi li jkollhom?  

IS-SUR MARIO GERADA: Hemm numru ta’ employers li jikkuntattjaw lilna u ovvjament aħna nżommu l-kuntatti tagħhom. Imbagħad bil-permess tan-nies li jiġu għandna ngħaddulhom is-CVs  u ħafna drabi niffaċilitaw ukoll l-interview. Jekk ikun hemm xi diffikultajiet jikkuntattjawna u naraw ftit xi tkun l-issue. Dik hija xi ħaġa li nagħmluha wkoll. 

DR JULIAN CARUANA: Naħdmu wkoll mill-viċin ħafna mal-JobsPlus u nirreferu ħafna klijenti għandhom, speċjalment minn mindu fetħu l-guidance services tagħhom għal min għandu subsidiary protection. Fil-fatt kull ġimgħa nirreferu numru ta’ każijiet għandhom. Nirreferu lin-nies ukoll għand il-Job Brokerage Office jekk ikunu qegħdin ifittxu xogħol temporanju. 

IS-SUR MARIO GERADA: Fil-fatt il-bulk tal-asylum seekers jew tar-rejected asylum seekers nirreferuhom għand il-Job Brokerage Office. Punt ieħor li forsi wieħed jista’ jaħseb fuqu huwa dak tal-work permit, li għal min ikollu protezzjoni dan iservi għal sena imma għal min hu jew asylum seeker jew rejected asylum seeker iservih biss tliet xhur. Jiġifieri dan kull tliet xhur irid joqgħod jagħmel ir-renewal tiegħu at a fee. Aħna qed nistaqsu jekk tistax tiġi kkunsidrata l-proposta li dan il-work permit jiġi renewed every six months jew kull sena bħalma jiġu renewed il-working permits l-oħra. 

ONOR. ROSIANNE CUTAJAR: Tar-refuġjati qegħdin ngħidu li jrid jiġi renewed kull tliet xhur?  

IS-SUR MARIO GERADA: Le, dak jiġi renewed kull sena. Il-working permit tal-asylum seeker u tar-rejected asylum seeker jiġi renewed kull tliet xhur. Allura ovvjament l-employer se jippreferi jimpjega xi ħadd li għandu working permit ta’ sena. 

DR JULIAN CARUANA: Għandek rejected asylum seekers li l-applikazzjoni għall-ażil tagħhom tkun ġiet rejected imma issa ilhom hawnhekk għal numru ta’ snin. Hemm minnhom ilhom mill-2006, 2007 u 2008 u qegħdin jaħdmu hawnhekk b’mod regolari u għandhom kollox in line. Dawn magħrufa mal-Pulizija, jiġifieri Malta tista’ tieħu l-passi tagħha biex tiddeportahom jekk trid! In a  way mhux tort tagħhom li ma ġewx deportati għax iċ-ċans hemm qiegħed imma dan mhux possibbli għall-awtoritajiet. Mela bażikament he is here to stay and he is going to be working regularly. Mela għalfejn wara disa’ snin irid joqgħod imur iġedded il-working permit tiegħu kull tliet xhur! Din mhu se jiggwadanja ħadd minnha, la l-employer u lanqas is-suq tax-xogħol. Jien kif inħares lejha naraha too burdensome and no one is winning anything to keep the renewal of the working permit every three months in such situations. 

IS-SUR MARIO GERADA: Fil-fatt li qed nipproponu hu li nies li jkunu rejected asylum seekers però li jkun ilhom jgħixu Malta għal ħames snin jew aktar jinstab mod kif jiġu regolarizzati. Kif qal Dr Caruana, għandek persuni li ilhom 13-il sena Malta u għadhom bil-work permit jiġi mġedded kull tliet xhur. Aħna ltqajna ma’ numru ta’ sitwazzjonijiet fejn l-employer ikun kuntent ħafna b’dawn in-nies. Pereżempju, persuna ilha taħdem 11-il sena mal-istess kumpanija u ovvjament dik il-kumpanija ma tixtieqx titlef dik l-impjegata minn magħha. 

IĊ-CHAIRPERSON: Jekk tistgħu taqsmu magħna l-istatistika li għandkom din tkun ta’ għajnuna kbira għalina, b’mod partikolari jekk għandkom informazzjoni dwar ir-range tal-iskills set tagħhom. U forsi jkun hemm daqsxejn iktar apprezzament tal-background edukattiv ta’ dawn il-persuni għax qisu kulħadd jimmaġina li dawn jistgħu jaħdmu biss fis-siti ta’ kostruzzjoni imma naħseb li l-biċċa l-kbira tagħhom ma jkollhomx esperjenza f’dak it-tip ta’ xogħol. Ikun tajjeb ukoll li fil-proċedimenti ta’ din il-laqgħa ndaħħlu din id-data biex ikollna aktar awareness dwar dawn il-fatti.  

ONOR. ROSIANNE CUTAJAR: Ma nimmaġinax li dawn ikollhom xi tip ta’ dokumentazzjoni jew ċertifikat tal-edukazzjoni li jkunu kisbu? 

IS-SUR MARIO GERADA: Ħafna drabi min ikollu ċertifikat aħna ngħinuh fil-proċess tal-MQRIC biex iċ-ċertifikat tiegħu jiġi rikonoxxut. Pereżempju ġieli jkun hemm diffikultajiet minħabba li ċerti pajjiżi, bħall-Eritrea, ma jagħtukx the actual certificate imma jagħtuk biss il-credits li tkun għamilt u li inti spiċċajt it-tali kors. Ħafna drabi nkunu nistgħu nipprovaw ngħinuhom biex tissolva dik is-sitwazzjoni. Imma jista’ ikollok ukoll persuni li jkunu studjaw f’institutes jew f’universitajiet li ma jkunux fuq il-lista tal-MQRIC, u allura hemmhekk ikun hemm problema biex jiġu rikonoxxuti. 

DR JULIAN CARUANA: Iltqajna wkoll ma’ min għandu Masters level, speċjalment minn pajjiżi bħal-Libja u s-Sirja.

IĊ-CHAIRPERSON: Għalhekk ikun tajjeb jekk taqsmu magħna din l-informazzjoni.

IS-SUR MARIO GERADA: Iva, bil-qalb kollha. 

IĊ-CHAIRPERSON (Onor. Rosianne Cutajar): Il-laqgħa ġiet fi tmiemha. Nirringrazzjakom talli qsamtu l-esperjenzi tagħkom magħna biex b’hekk aħna stajna nifhmu aħjar ix-xogħol tagħkom. Nixtieq nirringrazzja wkoll lill-Onor. Claudio Grech li ppresieda din il-laqgħa fl-assenza tiegħi. Nirringrazzjakom. 

Fis-6.21 p.m il-Kumitat ikkonkluda d-diskussjoni fuq dan is-suġġett u l-Kumitat aġġorna għal data u b’aġenda li jiġu kkomunikati aktar tard .

